
Jess Svane, Inatsisartuni ilaasortaq, Siumut  

Maani  

 

Tapiissutit aamma bilitsit akii pillugit § 37 naapertorlugu apeqqut nr. 128-imut 

akissuteqaat. 

 

Asasara Jess Svane 

 

Inatsisartut suleriaasianni § 37, imm. 1 naapertorlugu apeqquteqaatit matuma kinguliani 

allassimasut saqqummiuppatit. Matuma kinguliani apeqqutit issuarneqarneri 

ataasiakkaarlugillu akineqarneri  matuma kinguliani allassimapput. 

 

Apeqqut 1: 

Kiffartuussivigineqartuni tapiissutit procentinngorlugu annertussusaat 

takugaanni assersuutigalugu tapiissuteqanngikkaluarpat bilitsip akia inuinnarnit 

akilerneqarsinnaanngilaq.  Tamanna eqqarsaatigalugu ilaasunut 

angallassisunullu akilersinnaanerusumik aaqqissuussinissamik qanoq 

takorluuisoqarpa? 

 

Akissut: 

Kiffartuussinissamut isumaqatigiissutit atuuttut angallassinermi pissutsit, nunatsinni 

inuiaqatigiit katitigaanerat nunallu ilusaa pissutigalugit annertuumik unammillersitsisut 

akornanni ataqatigiissaarinissamik pilersitsinissaq siunertaralugu pilersinneqarput. 

Naalakkersuisut attaveqaatit ineriartornissaat, taamaalillutillu ataatsimoorlutik 

angallasseriaatsimut tapertaanissaat, aammalu sapinngisamik akinut 

iluaqutaanerpaamik ilusilerneqarnissaat pingaartittorujussuuaat. 2015-imi ukiakkut 

ataatsimiinnermi – aalajangersimalluinnartumik imm. 18-imut aamma 167-imut 

aalajangiinerit eqqarsaatigalugit – Inatsisartut siunissamut ungasissumut 

pimoorussamillu pilersaarusiorput, angallasseriaatsit innuttaasut pisariaqartitaannut 

pitsanngorsarneqarnissaannik naleqqussarneqarnissaannillu siunertaqarfiorpiartumik. 

Tamanna angallannermut pitsannguissasoq, aammalu pisuni amerlasuuni angallavinni 

angallatinut allanut nuuttarnerit amerlassusaannik ikilititsissasoq, ataatsimullu isigalugu 

angallannermik pitsanngorsaanissanik akikillisaanissanillu siunertaqarfiussasoq 

qularinngilara. 

 

Taamatut oqareerlunga oqaatigissavara, maannarpiaq Naalakkersuisut ilaasut, allakkat 

nassiussallu pillugit kiffartuussinissamut isumaqatigiissutissat 

isumaqatiginninniutigineqarnerat suliarimmassuk, tamannalu pingaartumik ilaasunut 

pitsannguinernik kinguneqassaaq, tamatumalu peqatigisaanik angallasseqatigiiffinnut 

atugassarititaasunik naleqquttunik pilersitsiviussaaq, taamaalillunilu suliassap 

inuiaqatigiinnut tamarmiusunut, pingaartunullu ilaasunut iluaqutaasumik 

naammassinissaanut tunngavissaqalissapput. Tamannali aningaasaqarnermut 

sinaakkusiussat killeqarnerinik aamma suliassap pisariungaatsiarneranik 

allanngortitsinngilaq. Kisiannili bilitsinut akit, taamatullu Nunap Karsianiit tapiissutit 

isorartuumut angalasarnermut, silap pissusianut eqqoriaruminaatsumut 

angalasarnernullu amerlassutsimikkut killeqartunut naleqqunnerisa ingerlaannarnissaa 

naatsorsuutigineqartariaqarpoq. Ataatsimut isigalugu suliniutinik arlalinnik, tamarmik 

ilaasut ataasiakkaat siunissami Kalaallit Nunaanni timmisartunut bilitsinut 

akilertagassaannut sunniuteqartussanik aallartitsisoqarpoq. 

 

Apeqqut 2: 

Isumaqatigiissuteqarluni kiffartuussiviusuni assersuut ataaseq taassagaanni, 

Qeqertarsuup tunuani tapiissut procentinngorlugu aningaasartuutaasariaqartut 70 

% -ia nunap karsiata tapiissutigisarpaa. Ukiamut 30. november Aasianniit 

Qasigiannguanukartoqassaguni, timmiffissaq 20 minutsit missaannik 

sivisussusilik akeqarpoq kr. 2.404,-.  

Taava Naalakkersuisut uppernarsarsinnaavaat bilitsi tapiissutitaqanngitsoq kr. 

8.000,- missaani akeqassagaluartoq? 

 

Akissut: 

Aallarniutigalugu ilisimatitsissutigisinnaavara, assersuusiaq apeqqummut 

aallaavigineqartoq Aasianniit Qasigiannguanut timmisartuussinermut nalinginnaasumut 

eqqortumik takussutissaanngimmat. Angallavimmi toqqaannartumik timmisartorneq 

1536 koruuninik akeqarpoq. Taassuma saniatigut ilaasunut akitsuut 150 koruuniuvoq, 

taamaattumillu bilitsip akia katillugu 1686 koruuniuvoq. 

Timmisartuussineq apeqqummi innersuussutigineqartoq angallavinni qinigassaq 

allaavoq, 2404 koruuninik akeqartoq, tassanilu pingasunngornermi timmisartumut 

angallavimmi angalasumut ilaasoqartarpoq – ullup tulliani qulimiguulimmik 

ilaasoqartarluni. Taamaattumi aki allaavoq. Inniminniissummi immikkoortut ataasiakkaat 

atuaraanni, novembarip ulluisa 30-anni angallavimmi toqqarneqartumi Aasianniit 

Ilulissanut timmisartortoqarsimavoq, Ilulissanilu unnuereernermi decembarip ulluisa 

aallaqqaataani Qasigiannguanut timmisartuussisoqarpoq. Tassalu angallavik 

apeqqummi allaaserineqartoq ullut marluk atorlugit timmisartumik qulimiguulimmillu 

angalaneruvoq, taannalu nalunaaquttap akunnerinik 22-nik aamma minutsinik 50-inik 

sivisussuseqarpoq. 

Tassalu angallavimmi toqqaannartumik timmisartornermut, minutsinik 20-nik 

sivisussusilimmut akiliut 1536 koruuniuvoq, apeqqummi allaaserineqartutut 2404 

koruuniunani. 

 

Kalaallit Nunaanni timmisartuussinermut atatillugu kiffartuussinerup qaffasissusia, 

arlalinnik aningaasartuuteqarfiusussaq ingerlatiinnarneqarpoq. Kiffartuussinissamut 

isumaqatigiissutissat isumaqatiginninniutigineqarnerini ingerlasumi, angallassinerup 

ilusaata aamma akit ilusaasa paasiumassusiisa akornanni ataqatigiissitsilernissaq 

siunnerfigineqarpoq. 

 

Kisitsisit aalajangersimasut apeqqutigineqartut Air Greenlandip paasissutissatut 

niuernermi mianernartutut isigai, taamaattumillu matuma 

saqqummiunneqarsinnaanngillat. 

 

Apeqqut 3: 

Bilitsip akia taamaassagaluartutut paasineqarsinnaappat Naalakkersuisut 

piviusup paasineqarnissaa siunertaralugu qanoq iliuuseqarusunnerput? 

 

 

 



 

3 
 

Akissut: 

Akit ilusaasa paasiuminarnissaat, aammalu kiffartuussinissamut isumaqatigiissutissanut 

isumaqatiginninniarnerit apeqqutip matuma paasiuminarsinissaanut alloriarnerussasut 

Naalakkersuisut pingaartittorujussuuaat. Aalajangersimasumik Naalakkersuisut 

kiffartuussinissamut isumaqatigiissusiornerni naleqquttumik nalunaarusiortarnissaq, 

tamatumalu peqatigisaanik bilitsit akiisa qanoq aammalu sooq taamatut katitigaanerisa 

angalasunut ataasiakkaanut ersarinnerulernissaat kissaatigaat. Neriuppunga matuma 

siuliani apeqqutitit akisimassallugit. 

 

 

 

Inussiarnersumik inuulluaqqusillunga 

 

 

 

Knud Kristiansen 
 

 


